
BANKLARDA AKTIVLAR SAMARADORLIGINI 
OSHIRISHNING NAZARIY ASOSLARI VA 
AMALIY JIHATLARI

Xojibekova Zilola Shavkat qizi 
Toshkent davlat iqtisodiyot universiteti mustaqil tadqiqotchisi 
xojibekovazilola@gmail.com 
ORCID:0009-0003-6833-3696

Annotatsiya. Ushbu maqolada banklarda aktivlar samaradorligini oshirishning nazariy asoslari va amaliy 
jihatlari oʻrganilgan. Tadqiqot doirasida portfel nazariyasi, risk va daromad oʻrtasidagi muvozanat, kredit sikli 
nazariyasi hamda Basel III standartlari kabi ilmiy yondashuvlar tahlil qilingan. Shuningdek, bank aktivlari 
samaradorligini oshirishda kredit risklarini boshqarish, stress-testlash, kredit taʼminotidan samarali foydalanish 
va investitsiya portfelini diversifikatsiya qilish kabi amaliy mexanizmlarning roli yoritilgan.

Maqolada kredit portfeli oʻsish surʼati asosida ishlab chiqilgan stress-ssenariylar, muammoli kreditlar 
dinamikasi hamda investitsiya faoliyatidagi konsentratsiya risklari tahlil qilingan. Tadqiqot natijalari banklarda 
aktivlar samaradorligini oshirish kompleks yondashuvni talab etishini koʻrsatadi.

Kalit soʻzlar: bank aktivlari, ROA, kredit riski, stress-test, NPL, kredit taʼminoti, investitsiya portfeli, risk-
menejment

Abstract. This article examines the theoretical foundations and practical aspects of improving the efficiency 
of bank assets. Within the scope of the research, key academic approaches such as portfolio theory, the risk–
return trade-off, the credit cycle theory, and Basel III standards are analyzed. In addition, the study highlights 
the role of practical mechanisms in enhancing bank asset performance, including credit risk management, 
stress testing, effective use of collateral, and diversification of the investment portfolio.

The article also analyzes stress scenarios developed based on credit portfolio growth rates, the dynamics 
of non-performing loans (NPLs), and concentration risks in investment activities. The research findings indicate 
that improving the efficiency of bank assets requires an integrated and comprehensive approach.

Keywords: bank assets, ROA, credit risk, stress testing, NPL, collateral, investment portfolio, risk 
management.

K I R I S H
Bank tizimi iqtisodiyotning moliyaviy barqarorligini taʼminlovchi asosiy institutlardan biri hisoblanadi. 

Banklarning samarali faoliyati, avvalo, ularning aktivlarini toʻgʻri boshqarish va ushbu aktivlardan olinadigan 
daromad darajasi bilan belgilanadi. Shu nuqtayi nazardan, bank aktivlari samaradorligini oshirish masalasi 
zamonaviy moliyaviy tizimda dolzarb ahamiyat kasb etmoqda.

Bank aktivlari samaradorligi, asosan, rentabellik koʻrsatkichlari, xususan, aktivlar rentabelligi (ROA) orqali 
baholanadi. Ushbu koʻrsatkich bankning jami aktivlardan foydalanish darajasini ifodalaydi va uning moliyaviy 
natijalarini aks ettiradi. Shu bilan birga, bank aktivlari sifati kredit portfeli holati, muammoli kreditlar (NPL) ulushi, 
investitsiya portfeli tarkibi hamda risk-menejment tizimining samaradorligi bilan uzviy bogʻliqdir.

Xalqaro bank amaliyotida bank aktivlari samaradorligini oshirishda portfel nazariyasi, risk va daromad 
oʻrtasidagi muvozanat konsepsiyasi, kredit sikli nazariyasi hamda Basel III standartlari muhim ilmiy-amaliy 
asos boʻlib xizmat qiladi. Ushbu yondashuvlar banklar faoliyatida risklarni boshqarish va kapital yetarliligini 
taʼminlash orqali moliyaviy barqarorlikka erishish imkonini beradi..

Oʻzbekiston Respublikasi Prezidentining 2026-yil 16-fevraldagi PF-21-son «Mamlakat taraqqiyotining 
2030-yilgacha moʻljallangan ustuvor yoʻnalishlari doirasida islohotlarni izchil davom ettirish va yangi bosqichga 
olib chiqishning qoʻshimcha chora-tadbirlari toʻgʻrisida”gi Farmonida “Bank tizimida islohotlarni jadallashtirish, 
bank xizmatlari bozori hajmini oshirish va sohada raqobatni rivojlantirish” vazifasi koʻzda tutilgan [1].

M A V Z U G A  O I D  A D A B I Y O T L A R  S H A R H I 
Bank aktivlari samaradorligi boʻyicha ilmiy adabiyotlarda turli yondashuvlar mavjud. Aksariyat olimlar 

mazkur tushunchani bankning mavjud resurslarini daromad keltiruvchi aktivlarga aylantirish hamda ushbu 
aktivlardan maksimal foyda olish qobiliyati sifatida talqin qiladilar.

Lawrence M. Seiford va Joe Zhu bank aktivlari samaradorligini tadqiq qilish jarayonida: “Bank aktivlari 
samaradorligi — bu resurslarni aktivlarga va aktivlarni daromadga aylantirish jarayonining umumiy 
samaradorligidir”, degan xulosani shakllantirgan. Ularning fikricha, bank faoliyati samaradorligini baholashda 
aktivlarning daromad yaratish qobiliyati muhim ahamiyatga ega. [2]

Allen N. Berger va David B. Humphreyning taʼkidlashicha, bank samaradorligi bankning xarajatlarini 
minimallashtirish va mavjud aktivlardan maksimal daromad olish qobiliyati bilan belgilanadi. Ular bank aktivlari 
samaradorligini texnik, taqsimot va foyda samaradorligi nuqtayi nazaridan baholashni taklif etadilar [3].

Allen N. Berger va Loretta J. Mesterning fikricha, banklar faoliyatida samarasizlik darajasi umumiy 
xarajatlarning 20 foizidan ortiq, potensial foydaning esa qariyb yarmiga teng boʻlishi mumkin. Shuning 
uchun aktivlardan foydalanish samaradorligini oshirish bank rentabelligini yuksaltirishning muhim omili 
hisoblanadi [4].

William C. Hunter, Allen N. Berger va Stephen G. Timme moliyaviy institutlar samaradorligini baholashda 
bank aktivlarining tarkibi, sifati va ularning daromad keltirish qobiliyatini asosiy mezonlar sifatida koʻrsatadilar. 
Ularning taʼkidlashicha, samarali aktivlar siyosati bankning raqobatbardoshligi va moliyaviy barqarorligini 
taʼminlaydi. [5].

Zamonaviy yondashuvlarga koʻra, bank aktivlari samaradorligi resurslar (depozitlar, kapital, mehnat 
resurslari)ni kreditlar va boshqa daromad keltiruvchi aktivlarga transformatsiya qilish jarayonining natijaviyligi 
bilan baholanadi. Bunda aktivlar rentabelligi (ROA), sof foiz marjasi (NIM), muammoli kreditlar ulushi (NPL) va 
aktivlar aylanuvchanligi kabi koʻrsatkichlar muhim ahamiyat kasb etadi [6].

O. I. Lavrushinning taʼkidlashicha, bank faoliyati samaradorligi aktivlar hajmining oʻsishi bilan emas, balki 
ularning sifatli tarkibi, daromadliligi va likvidliligi oʻrtasidagi mutanosiblikni taʼminlash orqali baholanadi. Uning 
fikricha, bank aktivlarining samaradorligi bankning barqaror rivojlanishi va raqobatbardoshligini belgilovchi 
asosiy omil hisoblanadi. [7].

A. M. Tavasiyevning qayd etishicha, tijorat banki aktivlarini boshqarishning asosiy maqsadi daromadlilik, 
likvidlilik va risk darajasi oʻrtasidagi optimal muvozanatni taʼminlashdan iborat. Olimning fikricha, bank aktivlari 
samaradorligi ularni joylashtirish siyosati va risklarni boshqarish sifatiga bevosita bogʻliq. [8].

G. N. Beloglazova va L. P. Kroliveskayaning fikricha, bank aktivlarining samaradorligi aktiv 
operatsiyalarining daromadliligi, aktivlar diversifikatsiyasi va muammoli aktivlar ulushining minimal darajasi 
bilan belgilanadi. Ular aktivlar sifati koʻrsatkichlarini bank samaradorligini baholashning muhim mezoni 
sifatida koʻrsatadilar. [9].

Mahalliy olimlardan professor F.Xolmamatovning fikriga koʻra, tijorat banklarida kreditlardan koʻrilgan 
zararlarni qoplashga moʻljallangan zaxira ajratmalarining meʼyoriy darajadan oshishiga yoʻl qoʻymaslik va sof 
foizli marja koʻrsatkichining barqaror darajasini taʼminlash yoʻli bilan kreditlardan olinadigan foizli daromadlarning 
tijorat banklarining yalpi daromadi hajmidagi salmogʻini oshirish loizm [10].

M.Taxirovning ilmiy ishlarida bank aktivlari sifatini oshirish maqsadida bank hisobvaragʻida muntazam pul 
oqimi mavjud boʻlgan, kreditga layoqatliligi boʻyicha skoring bali 85 ga teng va undan katta boʻlgan hamda 
muddati oʻtgan qarzdorlikka yoʻl qoʻymagan yuridik shaxslarga taʼminotsiz ajratiladigan qisqa muddatli kreditlarni 
taʼminlanmagan kreditlar toifasiga kiritish taklif etilgan [11].

Fikrimizcha, bank aktivlari samaradorligi — bu bank tomonidan jalb qilingan resurslarni yuqori daromadli 
va past riskli aktivlarga joylashtirish hamda ushbu aktivlar orqali barqaror daromad olish qobiliyatini ifodalovchi 
kompleks iqtisodiy kategoriya hisoblanadi. Ushbu samaradorlik darajasi aktivlar rentabelligi, sof foiz marjasi, 
aktivlar sifati va risklarni boshqarish koʻrsatkichlari orqali baholanadi.

T A D Q I Q O T  M E T O D O L O G I YA S I
Maqolda muallif tomonidan ilmiy abstraksiyalash, tizimli tahlil, taqqoslash, induksiya va deduksiya 

usullaridan foydalanilgan.

T A H L I L  V A  N A T I J A L A R
Banklarda aktivlar samaradorligini taʼminlash – bu bank tomonidan jalb qilingan va joylashtirilgan 

resurslardan (aktivlardan) maksimal daromad olish hamda risklarni minimallashtirishni anglatadi. Bu bankning 
umumiy moliyaviy barqarorligi va raqobatbardoshligini belgilaydi.

Banklarda stress-test oʻtkazish moliyaviy barqarorlikni taʼminlash va risklarni samarali boshqarishning 
muhim vositalaridan biri hisoblanadi. Stress-testlar orqali bank faoliyatiga salbiy taʼsir koʻrsatishi mumkin 
boʻlgan makroiqtisodiy va moliyaviy shoklar sharoitida uning kapital yetarliligi, likvidliligi, aktivlari sifati hamda 
toʻlov qobiliyati baholanadi.

Xalqaro amaliyotda stress-testlar bank tizimining tashqi va ichki xavflarga chidamliligini aniqlash maqsadida 
keng qoʻllaniladi. Jumladan, Bazel qoʻmitasi tavsiyalariga muvofiq, stress-testlar bank risklarini baholash va 
kapitalni rejalashtirish tizimining ajralmas qismi hisoblanadi.

Stress-testlar, asosan, ssenariyli tahlil, sezgirlik tahlili va reversiv stress-test kabi usullar asosida amalga 
oshiriladi. Ssenariyli tahlilda bir vaqtning oʻzida bir nechta risk omillarining oʻzgarishi baholansa, sezgirlik 
tahlilida muayyan bir omilning bank moliyaviy koʻrsatkichlariga taʼsiri oʻrganiladi. Reversiv stress-test esa bank 
moliyaviy barqarorligining izdan chiqishiga olib keluvchi omillarni aniqlashga qaratilgan.

Banklarda stress-test oʻtkazish jarayoni odatda quyidagi bosqichlarni oʻz ichiga oladi: stress-test maqsadini 
belgilash, asosiy risk omillarini aniqlash, ssenariylarni ishlab chiqish, maʼlumotlar bazasini shakllantirish, 
modellarni tuzish, natijalarni baholash hamda aniqlangan kamchiliklarni bartaraf etish boʻyicha chora-tadbirlar 
rejasini ishlab chiqish.

Stress-test jarayonida kredit, likvidlilik, foiz stavkasi, valyuta, bozor va operatsion risklar baholanadi. Bunda 
kapital yetarliligi koeffitsiyenti, aktivlar rentabelligi (ROA), kapital rentabelligi (ROE), sof foiz marjasi (NIM), 
likvidlilik koeffitsiyentlari (LCR va NSFR), shuningdek, muammoli kreditlar ulushi (NPL) kabi koʻrsatkichlardan 
foydalaniladi. Stress-test jarayonida bir nechta ssenariylar tanlab olinadi va bankka mos kelganidan amaliyotda 
foydalaniladi. Ssenariy — bu kelajakdagi noaniq iqtisodiy muhitni turli ehtimoliy holatlarga ajratib, bank risklari 
va moliyaviy koʻrsatkichlarni baholashga xizmat qiluvchi analitik modeldir.

Kredit riskini stress-test qilish modeli stress yoʻqotishlarni hisoblashga asoslangan boʻlib, uni baholash 
uchun bank quyidagi koʻrsatkichlardan foydalanadi: 

muammoli kreditlarning oʻsishi; 
kreditlarni sifat kategoriyalari boʻyicha qayta tasniflash natijasida yaratiladigan qoʻshimcha zaxiralar 

miqdori; 
kredit portfeli sifatining yomonlashuvi natijasida yoʻqotiladigan daromad miqdori (1-jadval).

1-jadval.
Biznesni rivojlantirish bankida kredit riskini baholash boʻyicha stress-test natijalari, mlrd.soʻm

Kredit  
portfel 

prognozi

Fakt NPL Ssenariylar:
PROGNOZ 
Muammoli 
kreditlar 
summasi

Ssenariylar: Muammoli 
kreditlar 

sogʻlomla-
shishi 

(kamayishi)

PROGNOZ 
(NPLs)

Summa Ulushi

Standart va 
Substandart 
kreditlarning 

NPLga oʻtishi_ %

SUMMA

Muammoli 
kreditlarni  
NPLdan 

chiqishi _%

Summa Ulushi

22 500,3 1 935,4 8,88%

1,96% 417,3 2 352,6 8,47% 578,3 2 191,6 9,74%

3,58% 551,4 2 486,8 9,22% 815,9 2 222,3 9,88%

2,10% 423,6 2 359,0 19,26% 764,4 2 018,2 8,97%

Oʻrtachasi 2,55% 464,1 2 399,5 12,32% 719,55 2 144,5 9,53%

* Kredit portfeli oʻtgan chorak yakuni, biznes-reja va kredit qaytish grafigidan kelib chiqib joriy 2024-yil 1-chorakda 
oʻrtacha 700 mlrd.soʻmga oshadi deb baholangan.

Tahlil natijalariga koʻra, kredit portfeli oʻsishi va kreditlar sifatining yomonlashishi sharoitida NPL hajmi 
turlicha dinamika koʻrsatadi. Jumladan, standart va substandart kreditlarning NPLga oʻtish ehtimoli oshgan 
ssenariylarda muammoli kreditlar summasi ortadi va portfelning umumiy sifati pasayadi.

Oʻrtacha hisob-kitoblarga koʻra, ssenariylar boʻyicha standart va substandart kreditlarning NPLga oʻtishi 
2,55% ni tashkil etgan boʻlib, bu holatda muammoli kreditlar hajmi ortadi va kredit portfelining umumiy risk 
darajasi kuchayadi. Shu bilan birga, muammoli kreditlarning sogʻlomlashishi (NPLdan chiqishi) 9,53% atrofida 
boʻlib, bu bank tomonidan amalga oshirilayotgan tiklanish choralari maʼlum darajada samara berayotganini 
koʻrsatadi.

Fikrimizcha, bank aktivlari samaradorligini oshirishda kredit riskini boshqarish boʻyicha stress-ssenariyning 
omili sifatida kredit portfelining oʻsishi 2 foiz boʻlganda “barqaror ssenariy”, 3 foiz boʻlganda “stressli ssenariy” 
va 4 foiz boʻlganda “inqirozli ssenariy” deb tasniflash maqsadga muvofiqdir. 

Buni quyidagilar bilan asoslash mumkin:
1. Xalqaro stress-testlash amaliyotiga muvofiqlik
Bank risk-menejmentida stress-testlar xalqaro amaliyotda (jumladan Basel III standartlarida) “baseline”, 

“adverse” va “severely adverse” ssenariylar asosida amalga oshiriladi. Kredit portfeli oʻsish surʼatini 2%, 3% 
va 4% darajalarda tasniflash mazkur uch bosqichli ssenariy modelining soddalashtirilgan va amaliy koʻrinishi 
hisoblanadi.

2. Kredit risk va portfel oʻsishi oʻrtasidagi empirik bogʻliqlik
Xalqaro tadqiqotlar (IMF, World Bank) kredit portfeli tez oʻsgan davrlardan keyin maʼlum vaqt oraligʻida 

ishlamaydigan kreditlar (NPL) ulushi ortishini koʻrsatadi. Bu esa kredit oʻsish surʼati ortishi bilan risk darajasi 
ham ortib borishini tasdiqlaydi.

3. Chiziqsiz risk dinamikasi
Bank risklari kredit portfeli oʻsishiga nisbatan chiziqli emas, balki eksponensial xarakterga ega. Yaʼni oʻsish 

surʼati oshgan sari risk darajasi tezlashib ortadi. Shu sababli 4% va undan yuqori oʻsish inqirozli ssenariy 
sifatida baholanadi.

Bank aktivlari samaradorligini taʼminlashda keyingi eng asosiy talablardan biri bu kredit taʼminoti 
hisoblanadi va u riskni kamaytiruvchi muhim  vositalardan biri hisoblanadi. Kredit taʼminoti kredit qaytmaslik 
xavfini pasaytirish orqali bankning kredit portfeli sifatini yaxshilaydi hamda aktivlardan olinadigan daromad 
barqarorligini oshiradi.

Kredit taʼminoti bank aktivlari samaradorligini oshirishda muhim omil boʻlib, u kredit risklarini pasaytiradi, 
muammoli kreditlar hajmini kamaytiradi hamda bankning daromadliligini barqarorlashtiradi. Shu bilan birga, 
kredit taʼminoti samaradorligi uning likvidligi va baholash sifatiga bogʻliq boʻlib, u kompleks risk-menejment 
tizimi bilan uygʻun holda qoʻllanilishi lozim (2-jadval).

2-jadval. 
Oʻzbekiston Respublikasi bank tizimi kreditlar va muammoli kreditlarning dinamikasi, mlrd soʻm [12]

Sana

Kreditlar Muammoli kreditlar (NPL)

Jami

shundan:

Jami

shundan:
davlat ulushi 

mavjud banklar boshqa banklar davlat ulushi 
mavjud banklar boshqa banklar

1 2 3 4 5 6 7
01.01.2024 y. 471 405,5 333 298,1 138 107,4 16 621,4 13 267,2 3 354,2
01.02.2024 y. 469 600,4 329 591,1 140 009,4 20 013,9 15 418,2 4 595,7
01.03.2024 y. 472 406,9 331 151,0 141 255,9 20 850,3 16 141,8 4 708,5
01.04.2024 y. 478 200,6 335 366,4 142 834,2 21 600,8 16 944,5 4 656,2
01.05.2024 y. 483 605,3 339 210,0 144 395,3 23 311,9 17 830,7 5 481,2
01.06.2024 y. 490 259,5 343 469,4 146 790,1 20 935,9 16 428,3 4 507,7
01.07.2024 y. 493 952,1 345 500,8 148 451,3 20 000,3 15 102,3 4 898,0
01.08.2024 y. 500 643,9 348 292,7 152 351,2 20 820,5 15 249,7 5 570,7
01.09.2024 y. 509 675,8 354 815,5 154 860,4 21 530,1 15 063,0 6 467,2
01.10.2024 y. 515 640,8 358 577,6 157 063,1 21 539,4 14 604,9 6 934,4
01.11.2024 y. 521 025,0 362 004,6 159 020,4 22 013,7 14 961,0 7 052,7
01.12.2024 y. 525 886,5 363 938,6 161 947,9 22 446,6 14 981,9 7 464,7
01.01.2025 y. 533 121,2 366 730,5 166 390,7 21 185,1 14 343,8 6 841,3
01.02.2025 y. 533 989,0 366 859,9 167 129,2 23 768,3 16 819,8 6 948,5
01.03.2025 y. 540 022,1 370 634,4 169 387,7 24 348,3 17 017,6 7 330,7
01.04.2025 y. 551 808,8 379 590,9 172 217,9 23 488,6 16 125,5 7 363,0
01.05.2025 y. 565 567,9 389 074,9 176 493,0 23 649,8 15 991,9 7 657,9
01.06.2025 y. 567 685,2 389 198,2 178 487,0 23 519,5 15 765,6 7 754,0
01.07.2025 y. 575 244,6 394 218,1 181 026,5 21 869,8 14 888,5 6 981,3
01.08.2025 y. 576 247,4 392 493,5 183 753,9 22 553,8 15 556,0 6 997,8
01.09.2025 y. 581 057,1 394 951,7 186 105,4 21 802,3 14 887,9 6 914,4
01.10.2025 y. 582 210,7 394 906,3 187 304,4 21 261,4 14 591,6 6 669,8
01.11.2025 y. 592 853,7 401 846,1 191 007,6 22 373,5 15 841,5 6 532,0
01.12.2025 y. 595 309,4 401 863,5 193 446,0 20 545,4 14 581,6 5 963,9
01.01.2026 y. 604 002,2 404 468,8 199 533,4 18 055,3 12 834,5 5 220,9

Tahlil qilinayotgan davr mobaynida mamlakat bank tizimining kredit portfeli barqaror oʻsish tendensiyasini 
namoyon etgan. 2024-yil 1-yanvarda jami kreditlar hajmi 471,4 trln soʻmni tashkil etgan boʻlsa, 2026-yil 1-yanvar 
holatiga kelib bu koʻrsatkich 604,0 trln soʻmga yetgan. Bu esa kreditlash hajmining izchil kengayib borayotganini 
anglatadi.

Shu bilan birga, muammoli kreditlar (NPL) hajmida ham maʼlum tebranishlar kuzatilgan. 2024-yil boshida 
NPL hajmi 16,6 trln soʻm boʻlgan boʻlsa, 2024-yil davomida u 21–23 trln soʻm oraligʻida oʻzgarib turgan. 2025-yil 
davomida NPL nisbatan barqarorlashib, ayrim oylarda pasayish tendensiyasi kuzatilgan. 2026-yil boshiga kelib 
esa muammoli kreditlar 18,1 trln soʻmni tashkil etgan.

Umuman olganda, tahlil qilinayotgan davrda bank tizimi kredit portfeli sezilarli darajada kengaygan 
boʻlsa-da, muammoli kreditlar ulushi keskin oshmagan va 3–4% oraligʻida barqaror saqlanib qolgan. Bu esa 
bank tizimida kredit risklarini boshqarish mexanizmlari maʼlum darajada samarali ishlayotganini koʻrsatadi.

Kredit taʼminoti bank kredit risklarini kamaytirish orqali aktivlar sifatini yaxshilaydi. Taʼminotning asosiy 
vazifasi — defolt holatida bank zararini qisman yoki toʻliq qoplash.

Bank aktivlari sifatini oshirishda kredit taʼminoti sifatida kotirovka qilinadigan aksiyalarni qabul qilishda 
ularning garov qiymatini kredit muddatiga bogʻliq ravishda differensial yondashuv asosida belgilash maqsadga 
muvofiq hisoblanadi. Bunday yondashuv moliyaviy risklarni kamaytirish, garov qiymatining bozor tebranishlariga 
nisbatan barqarorligini taʼminlash hamda kredit portfelining sifatini yaxshilashga xizmat qiladi.

Xususan, kredit muddati qisqa boʻlgan (18 oygacha) kreditlar boʻyicha aksiyaning birja bozoridagi narxining 
80 foizigacha garov qiymatini belgilash nisbatan maqbul hisoblanadi. Chunki qisqa muddat ichida aksiyalar 
narxining keskin oʻzgarish ehtimoli pastroq boʻlib, bank uchun likvidlik riski nisbatan cheklangan boʻladi. Shu 
sababli yuqoriroq garov qiymatini qoʻllash kreditlash jarayonining samaradorligini oshiradi.

18 oydan 60 oygacha boʻlgan oʻrta muddatli kreditlarda esa aksiyalar narxining 70 foizigacha boʻlgan 
baholash koeffitsienti qoʻllanilishi tavsiya etiladi. Bu muddat oraligʻida bozor konʼyunkturasi oʻzgaruvchanligi 
ortadi va aksiyalar qiymatining tebranish xavfi kuchayadi. Shuning uchun garov qiymatini biroz pasaytirish 
bankni potensial yoʻqotishlardan himoya qiladi hamda kredit xavfini muvozanatlashtiradi.

60 oydan ortiq uzoq muddatli kreditlarda esa aksiyalar qiymatini 60 foiz darajasida baholash maqsadga 
muvofiqdir. Uzoq muddat davomida bozor risklari, makroiqtisodiy oʻzgarishlar va kompaniya faoliyatidagi 
noaniqliklar kuchayishi mumkinligi sababli garovning konservativ baholanishi bank aktivlari sifatini saqlab 
qolishda muhim ahamiyat kasb etadi.

Yuqorida keltirilgan asoslarga tayanib, bank aktivlari sifatini oshirishda kredit taʼminoti sifatida kotirovka 
qilinadigan aksiyalar taqdim etilganda kredit muddati 18 oygacha boʻlganda aksiyaning birja bozoridagi 
narxining 80 foizigacha, 18 oydan 60 oygacha boʻlganda 70 foiz va 60 oydan oshganda 60 foiz etib belgilash 
taklifini keltirish mumkin.

Mazkur differensial yondashuv bankning garov portfeli barqarorligini oshiradi, kredit yoʻqotishlarini 
kamaytiradi hamda aktivlar sifati koʻrsatkichlarini (xususan, NPL darajasini) yaxshilashga xizmat qiladi. Shu 
bilan birga, kreditlash jarayonida risk va daromadlilik oʻrtasidagi optimal muvozanatni taʼminlash imkonini 
beradi (1-rasm).

1-rasm. Bank tizimi aktivlar rentabelligi koʻrsatkichlari, foizda [12]

Berilgan maʼlumotlarga koʻra, soliq toʻlangunga qadar sof foydaning jami aktivlarga nisbati (ROA) 2025-yil 
va 2026-yil boshida 1,4 foizdan 2,2 foizgacha tebranishda boʻlgan. Umuman olganda, koʻrsatkich dinamikasi 
bank aktivlari samaradorligining nisbatan barqaror, lekin oʻrtacha darajada ekanligini koʻrsatadi.

2025-yil boshida ROA 1,4 foizni tashkil etgan boʻlib, keyingi oylarda keskin oʻsib 2,2 foizga yetgan. Bu 
holat bank faoliyatida dastlabki ijobiy samaradorlik oshishini anglatadi. Biroq mart–iyun oylarida koʻrsatkich 2,1 
foizdan 1,9 foizgacha pasaygan boʻlib, bu davrda aktivlardan olinayotgan daromadning qisman kamayganini 
koʻrsatadi.

Shuningdek, ROA dinamikasidagi tebranishlar kredit portfeli sifati, foiz daromadlari oʻzgarishi, operatsion 
xarajatlar va risk-menejment siyosati bilan bogʻliq boʻlishi mumkin. Ayniqsa, kredit risklarining oʻzgarishi va 
muammoli kreditlar dinamikasi bankning umumiy daromaddorligiga taʼsir koʻrsatadi.

Xulosa qilib aytganda, tahlil qilinayotgan davrda bankning aktivlar rentabelligi nisbatan barqaror boʻlib, 
oʻrtacha 2 foiz atrofida saqlangan. Bu esa bank aktivlari samaradorligi qoniqarli darajada ekanligini, biroq uni 
yanada oshirish uchun kredit portfelini optimallashtirish va risklarni boshqarish mexanizmlarini kuchaytirish 
zarurligini koʻrsatadi.

Bank muammoli aktivlardan qochishi uchun avvalombor, banklar boshidanoq oʻta riskli aktiv operatsiyalardan 
saqlanishi kerak. Ular kreditlashning toʻgʻri mezonlariga rioya qilishlari va qarz oluvchilarning kreditga 
layoqatliligini toʻgʻri baholashlari kerak, chunki kreditlar faqat ularni toʻlashi mumkin boʻlgan mijozlargagina 
beriladi.

Shuningdek, bank qarz oluvchi moliyaviy qiyinchiliklarga duch kela boshlaganda uni ertaroq aniqlay olishi 
uchun tegishli monitoring tizimiga ega boʻlish muhimdir. Keyin bankda bu vaziyatni toʻgʻirlash uchun vositalari 
mavjud boʻladi. Baʼzi hollarda, mijozga uning moliyaviy ahvoli toʻgʻrisida shunchaki maslahat berishning oʻzi 
kreditning muddati oʻtishini oldini olish uchun yetarli boʻlishi mumkin.

Bank berilgan kreditlarni doimiy asosda monitoring qilib  borish tizimini joriy qilishi shart. Kredit monitoringidan 
koʻzlangan bosh maqsad - qarz oluvchining toʻlovga layoqatliligini (kredit boʻyicha qarz majburiyatlarini 
belgilangan muddatda bajara olishini) ilk bosqichdayoq aniqlash hamda kreditlar qaytarilishi va foizlarning oʻz 
muddatida toʻlanishini taʼminlashdan iborat. Ajratilgan kredit boʻyicha kredit prinsiplaridan kelib chiqqan holda, 
tavakkalchilikni baholash, bank aktivlari tarkibini yaxshilash va xarakatsiz kreditlar ulushini minimallashtirish 
asosida tizimli monitoring olib boriladi.

Kredit portfelini monitoring qilishdan maqsad, kredit xatarlari darajasini baholash hamda kredit portfeli 
sifatini oshirishga qaratilgan chora-tadbirlarni ishlab chiqishdir. Kredit portfeli boʻyicha shakllantirilgan zaxiralar 
monitoringi tegishli tarkibiy tuzilmalar tomonidan amalga oshiriladi. Oʻz navbatida, tegishli tarkibiy tuzilmalar 
tomonidan kredit portfeli holati yuzasidan tavakalchiliklarni oldini olish maqsadida stress-testlar oʻtkazib boriladi.

Kredit portfeli tarkibi tahlili quyidagilar boʻyicha amalga oshiriladi:
kredit portfelini tarmoqlarga boʻlinishi boʻyicha;
kredit portfelini avvalgi hisobot davrlariga nisbatan oʻzgarishi boʻyicha;
taʼminot turlari boʻyicha.
Bank tomonidan har bir ajratilgan kredit boʻyicha toʻlovlilik, muddatlilik va qaytarishlilik prinsiplaridan 

kelib chiqqan holda, tavakkalchilikni baholash, Bank aktivlari tarkibini yaxshilashni kompleks kengaytirish va 
ishlamaydigan kreditlar ulushini pasaytirish (ayniqsa xorijiy valyutada berilgan kreditlar boʻyicha) asosida tizimli 
monitoring olib boriladi. Kredit monitoringi, Bankning ichki meʼyoriy hujjatlarida oʻzga tartib nazarda tutilmagan 
boʻlsa, qarz oluvchining kredit hisobvaragʻiga xizmat koʻrsatadigan filialning yoki Bosh ofisning tegishli tarkibiy 
tuzilmasi tomonidan amalga oshiriladi. Zarur holatlarda bir martalik vakolat bilan ajratilgan kreditlar monitoringi 
Bosh ofisning tegishli tarkibiy tuzilmasi xodimlarini jalb qilgan holda amalga oshiriladi.

Banklarda kredit va unga hisoblangan foizlar toʻlovini surunkali ravishda kechiktirayotgan, biznes-reja 
koʻrsatkichlarini 60 foizdan kam bajarayotgan hamda kredit shartlarini buzgan yuridik shaxslar boʻyicha har 
chorakda joyiga chiqqan holda monitoring oʻtkazish taklifi bir qator nazariy va amaliy asoslarga ega.

Kredit risklarini boshqarishning preventiv yondashuvi;
Erta ogohlantirish tizimi bilan muvofiqlik;
NPL (muammoli kreditlar) oʻsishini oldini olish;
Kredit shartlariga rioya etilishini taʼminlash.
Bank aktivlari tarkibidagi ikkinchi asosiy aktivlar bu investitsiyalar hisoblanadi va banklarga daromadlarning 

katta qismini taʼminlab beradi. Tijorat banklari tomonidan investitsion faoliyat olib borishdan asosiy maqsad 
ularning daromadliligini va likvidliligini (bankning faoliyati boʻyicha majburiyatlarini oʻz vaqtida bajarilish 
qobiliyati) taʼminlashdan iboratdir. Rivojlangan mamlakatlar iqtisodiyotida tijorat banklarini investitsiya siyosati 
bank faoliyatining asosiy yoʻnalishlaridan biri hisoblanadi va banklarning likvidliligini taʼminlaydi. Banklar 
investitsion faoliyatni turli xil qimmatli qogʻozlar: oddiy va imtiyozli aksiyalar, obligatsiyalar, xazina majburiyatlari, 
depozit sertifikatlari, veksel va boshqalarga mablagʻlarni qoʻyish, uzoq muddatli kreditlar ajratish, hamda yirik 
investitsion loyihalarni moliyalashtirish  orqali amalga oshiradilar.

Investitsiya siyosatining maqsadi qimmatli qogʻozlarga pul mablagʻlarini yoʻnaltirish, shuningdek, bank 
potensialini Oʻzbekiston Respublikasi iqtisodiyotining yetakchi tarmoqlarini modernizatsiyalash, texnik va 
texnologik qayta jihozlashga ishlatish yoʻli bilan Bankda barqaror daromadlilikni, likvidlikni va meʼyordagi xatar 
darajasini ushlab turish hisoblanadi (2-rasm).

2-rasm. Oʻzbekiston banklarida investitsiyalarning oʻzgarishi, mlrd soʻm [12]

Tahlil davrida Oʻzbekiston banklarining investitsiya portfeli barqaror va jadal oʻsish tendensiyasini namoyon 
etgan. 2022-yil 1-yanvar holatiga koʻra investitsiyalar hajmi 19 634 mlrd soʻmni tashkil etgan boʻlsa, 2026-yil 
1-yanvarga kelib ushbu koʻrsatkich 102 978,8 mlrd soʻmga yetgan.

Bu holat bank tizimida investitsion faollikning sezilarli darajada kuchayganini va banklarning iqtisodiyotni 
moliyalashtirishdagi roli ortganini koʻrsatadi. 

Umuman olganda, 2022–2026-yillar davomida Oʻzbekiston banklarida investitsiyalar hajmi qariyb 5,2 
barobarga oshgan boʻlib, bu bank tizimining iqtisodiyotni moliyalashtirishdagi roli sezilarli darajada kuchayganini 
koʻrsatadi. Investitsion portfelning bunday tez oʻsishi banklarning aktiv operatsiyalarini diversifikatsiya qilish, 
daromadlilikni oshirish va iqtisodiy oʻsishni qoʻllab-quvvatlashga xizmat qilmoqda.

Shu bilan birga, investitsiyalar dinamikasidagi keskin oʻsish bank tizimida risklarni boshqarish tizimini 
yanada takomillashtirish zarurligini ham koʻrsatadi. Ushbu investitsiya bilan bogʻliq risklarni takomillashtirish 
maqsadida quyidagi taklifni keltirish mumkin:

bank investitsiyalari samaradorligini taʼminlashda qimmatli qogʻozlarga qilingan investitsiyalarning 
maksimal darajasi 45 foizdan yuqori boʻlganda “yuqori risk”, 45-40,5 foiz boʻlganda “oʻrtacha risk”, 40,5 foizdan 
kam boʻlganda “past risk” etib belgilash va chegara qiymatini minimal 45 foiz boʻlishini taʼminlash maqsadga 
muvofiq. Ushbu taklifni quyidagilar bilan asoslash mumkin:

1. Portfel diversifikatsiyasi va konsentratsiya riski nazariyasi.
Moliyaviy nazariyaga koʻra, investitsiya portfelida maʼlum bir aktiv sinfi ulushining ortishi konsentratsiya 

riskini kuchaytiradi. Shu sababli 45% chegarasi risk konsentratsiyasining kritik nuqtasi sifatida qabul qilinadi.
2. Bozor riski va volatillik taʼsiri.
Qimmatli qogʻozlar (aksiyalar, obligatsiyalar) bozor narxlarining oʻzgaruvchanligi yuqori boʻlgan aktivlar 

hisoblanadi.
3. Chegaraviy yondashuvning ilmiy asosi.
Risklarni baholashda threshold-based classification usuli qoʻllaniladi, yaʼni koʻrsatkichlar aniq chegaralar 

orqali baholanadi.
Bank investitsiya portfeli boshqa korxonalar qimmatli qogʻozlarini sotib olish va ustav kapitaliga ulush kiritish 

yoʻli bilan shakllantiriladi. Mamlakatimizdagi qonunchilikka asosan bank oʻrnatilgan tartibda davlat roʻyxatidan 
oʻtgan quyidagi qimmatli qogʻozlar bilan operatsiyalarni amalga oshiradi:

aksiyalar;
obligatsiyalar;
gʻazna majburiyatlari;

depozit sertifikatlar; 
qimmatli qogʻozlarning hosilalari;
veksellar.
Banklarning investitsiya portfeli  qoʻyilmalarining asosan 2 xil koʻrinishi mavjud:
davlat qimmatli qogʻozlari (ishonchli va likvidli qogʻozlar);
korporativ qimmatli qogʻozlar (turli xoʻjalik subyektlarining qimmatli qogʻozlari).
Bank tomonidan ulushli va qarz munosabatlarini ifodalovchi korporativ qimmatli qogʻozlar olinishi mumkin. 

Qimmatli qogʻozlar portfeli parametrlari Bankning har yili tasdiqlanadigan Biznes-rejasida belgilanadi.

X U L O S A  V A  T A K L I F L A R
Ushbu maqolada olib borilgan ilmiy-nazariy va amaliy tahlillar asosida quyidagi xulosalarga kelindi:
Banklarda aktivlar samaradorligini oshirish masalasi moliyaviy barqarorlikni taʼminlash, daromadlilikni 

oshirish hamda bank tizimining raqobatbardoshligini kuchaytirishda muhim ahamiyat kasb etadi. Nazariy 
jihatdan aktivlar samaradorligi bank tomonidan jalb qilingan resurslarni yuqori daromad keltiruvchi aktivlarga 
transformatsiya qilish jarayonining natijadorligi sifatida talqin qilinadi. Bu jarayonda aktivlar rentabelligi (ROA), 
kapital rentabelligi (ROE), sof foiz marjasi (NIM) hamda risklarni boshqarish koʻrsatkichlari asosiy mezonlar 
sifatida xizmat qiladi.

Amaliy jihatdan banklarda aktivlar samaradorligi kredit portfeli sifatini oshirish, muammoli kreditlar (NPL) 
ulushini kamaytirish, aktivlarni diversifikatsiya qilish hamda risklarni samarali boshqarish orqali taʼminlanadi. 
Shu bilan birga, zamonaviy bank amaliyotida raqamli texnologiyalarni joriy etish, kredit skoring tizimlarini 
takomillashtirish va stress-test mexanizmlaridan foydalanish aktivlar sifatini yaxshilashda muhim oʻrin tutadi.

Tahlillar shuni koʻrsatadiki, aktivlar samaradorligi faqat daromadlilikni oshirish bilan emas, balki risk va 
likvidlilik oʻrtasidagi optimal muvozanatni taʼminlash orqali ham belgilanadi. Shu nuqtayi nazardan, banklar 
uchun strategik vazifa — aktivlar portfelini samarali boshqarish, yuqori sifatli kreditlash siyosatini amalga 
oshirish va investitsiya yoʻnalishlarini diversifikatsiya qilishdan iborat.

Umuman olganda, banklarda aktivlar samaradorligini oshirish moliyaviy barqarorlikni mustahkamlash, 
iqtisodiyotni kreditlash hajmini kengaytirish hamda bank tizimining uzoq muddatli rivojlanishini taʼminlashning 
asosiy omili hisoblanadi.

